
        
            
                
            
        

    
	Шагжамуни Будда

	 

	ДАРМАПАДА - 3

	(БУРХНЫ HOM)

	 

	(7-9 дүгээр бүлэг)

	 

	“The Corporate Body of the Buddha Educational Fundation” сан Тайванид 2007 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

Уг номыг “Болор дуран” шалгуураар шүүсэн болно. 

	Программтай танилцах бол сурталчилгаа дээр товшиж холбоос руу орно уу.

VII бүлэг : АРШИЙН ЦОМОРЛОГ

	7.90

	Тачаал, хүслийн аргамжийг

	Таслан хаяваас чөлөөт мөн

	Аливаа хүлээсийг таслах нь

	Аршийн хөөх зам мөн.

	7:91

	Аль ч нуурыг орхидог

	Аянчин шувуу дураараа

	Ардаа хоргодох гэр үгүй

	Аршийн замнал чигээрээ.

	7:92

	Олдсоноо түгээх учиртай аршид

	Олох хураахын зовлон үгүй

	Амгалан хоосон чанарыг таньсан

	Ашид чөлөөлөгдөх мөрийг олсон

	 

	Орь хүсэл нь гэгээрэл болсон

	Онцгой тэдний замнал тодорхой

	Огторгуйд ниссэн шувууны мөр шиг

	Олж дагахад харин бэрхтэй.

	7.93

	Арш нар идээнд дурлахгүй

	Архи дарсыг огоот хүртэхгүй

	Амсах эдлэхийн хүсэл шунал

	Ашид тэднийг хэзээ ч зовоохгүй

	 

	Аливаа тотгорыг арилган дараад

	Амгаланд хүрсэн замнал нь тодорхой

	Ариун агаар дахь шувууны мөр шиг

	Ажиглаж дагахад мөн л бэрхтэй.

	7.94

	Эмнэг хүлэг шиг омог, хүслээ

	Эдэлгээний морь шиг номхруулж залсан

	Эрхэм дээд тийм аршийг

	Эрхт тэнгэрүүд ч хүндэтгэн мэхийнэ.

	 


[image: Image]

	 

	7:95

	Хүсэлд үймрэхгүй аршийн сэтгэл

	Газар дэлхий шиг ажиршгүй юм

	Хүний ертөнцийн адал явдалд

	Ганц ч цалгихгүй нуур юм.

	7:96

	Сэтгэл амгалан бол бие амгалан

	Сэтгэл амгалан бол үг хэл амгалан

	Үнэхээр ухаарсан төгөлдөр арш л

	Үнэн амгаланд хүрэх хувьтай.

	7:97

	Хурсан бүхэн худлааг бодож

	Хуурмагаар үүдсэн нь үнэнийг мэдэж

	Алба хэргэмд дурлахгүй болж

	Авах, идэхэд сарвайхыг больж

	 

	Хүсэх, шунахыг гэтэлсэн арш л

	Хүнээсээ дээшилсэн арш агаад

	Аугаа сэхээрэгч энэ мөн

	Атаархвал зохигч тэр мөн.

	7:98

	Аршийн заларсан орон болгон

	Асга хадат байц ч байсан

	Аглаг тал, хөдөө ч байсан

	Атар хээрийн нуур ч байсан

	Амьтан бужигнасан зээл ч байсан

	Ав адилхан цэнгэлийн орон оо.

	7.99

	Хүсэл тачаалаа гүйцээх нь баяр бус

	Хүсэхгүй, тачаахгүй нь өөрөө баяр

	Хэний ч шунаагүй тэр л амгаланд

	Хэний ч санаагүй баясгалан байдаг.


VIII бүлэг : МЯНГАТЫН ЦОМОРЛОГ

	8.100

	Утгагүй үгс олон ч балаг

	Утгатай үг ганц ч баялаг.

	8.101

	Утга учиргүй түмэн мөрүүдээс

	Утга тодорхой ганц мөр эрдэм.

	8.102

	Утга учиргүй түмэн шүлгээс

	Уншихад тодорхой бадаг найраг.

	8.103

	Мянган баатрыг дайн тулаанд

	Мянгантаа ялагч баатар бус ба

	Өөрийн сэтгэлийн гэмийг ялагч л

	Өнөд дуурьсах баатар мөн өө.

	8.104

	Уурлуулагч хүн рүү далайхаас өмнө

	Уур луугаа далайж номхотгох чухал аа

	Хазааргүй сэтгэлээ хазаарлан дарагч л

	Хамгаас гарамгай баатар мөн өө.

	8.105

	Аугаа гэгээрэгч Бурханы өмнө ч

	Атаа хорсолт шулмын өмнө ч

	Атгаг хүслээ дарагч баатар л

	Автахгүй дийлдэхгүй баатар байдаг аа.

	8.106

	Сүсэгтэй сүсэггүй хөнгөмсүү барьцыг

	Сүм шүтээндээ зуугаар өргөснөөс

	Ашид гэгээрсэн сайн номтныг

	Агшинхан биширсэн нь илүү буянтай.

	8:107

	Бурхан багшийн замаар орсон

	Буянт гэгээнийг сүсэглэн дагах нь

	Зуун жил тахил өргөж

	Зул хүж бадраахаас ачтай.

	8.108

	Эдийн хонжоо бодсон өргөл

	Эрхэм гэгээрлийн тахилтай харшина.

	Эргэлтгүй шулуудсан номтонд мэхийвэл

	Энэ насны буянтай хоршино.

	8.109

	Аавын ээжийн буяныг санагч

	Ахас ихсээ ачлан өргөгч

	Урт насалж удаан жаргана

	Урам зориг дүүрэн амьдарна.


[image: Image]

	 

	8.110

	Зуурдын цэнгэлд, алиа наадмаар

	Зугаалж өнгөрөөсөн зуун нас гутамшиг

	Зул шиг гэгээрлээр буянд шамдсан

	Зуны богинохон шөнө гайхамшиг.

	8.111

	Үхэх, өтлөхийн эргүүлэг дотор

	Үзэж таниагүйн харанхуй мунхагт

	Үдэж орхисон зуун жилээс

	Үнэнийг таньсан өдөр гайхамшиг.

	8.112

	Алийгаа мэдэхгүй ардаа хаясан

	Авах юмгүй зуун наснаас

	Аврал, сэхээрлийн чухлыг мэдсэн

	Аугаа ганцхан өдөр гайхамшиг.

	8.113

	Үхэх, дуусахыг ердөө саналгүй

	Үймэрч барсан зуун жил гутамшиг

	Үхэх барахын жамыг таньж

	Үнэнийг харсан өдөр л гайхамшиг.

	8.114

	Үхэх төрөхийн эргүүлгээ танихгүй

	Үймрэн явагчийн зуун нас

	Үнэн гэгээрлийн учрыг танигчийн

	Үдсэн ганц өдрөөс доор оо.

	8.115

	Эргүүлж унших гэгээрлийн номгүй

	Эргэж мөргөх бурхан шүтээнгүй

	Буцалтгүй үдсэн зуун оноос

	Бурханд сүсэглэсэн өдөр гайхамшиг.


IX бүлэг : НҮГЭЛ ХИЛЭНЦИЙН ЦОМОРЛОГ

	9.116

	Хилэнц нүглээс сэтгэлээ холдуул

	Хичээж зүтгэж буянд ойртуул

	Буянаас зайдуу сэтгэл өөрөө

	Бузар нүгэлд баясах аюултай.

	9.117

	Урьдын нүглээ битгий давт аа

	Ужиг зовлон, гэнэтийн гаслан

	Урьд одоогийн нүглийн үр шүү.

	9:118

	Сайн буянаа дадал болго оо

	Сайн амгалан, үлэмжийн жаргалан

	Сайн үйлүүдийн үр юм шүү.

	9.119

	Муу үйл нь боловсрох хүртлээ

	Муу хүн сайхан юм шиг харагдах нь бий

	Муу үйл нэг л өдөр боловсорч гүйцэхэд

	Муугаа үзэн нүгэл нь нүдээрээ гоожих нь бий.

	9.120

	Сайн үйл мөн л боловсрох хүртлээ

	Сайн хүн жаргахгүй юм шиг харагдах нь бий

	Сайн үйл нэг л өдөр боловсорч гүйцээд

	Сайхан буян нь нүүр дүүрэн тодроод ирнэ.

	9.121

	Аливаа нүгэл багадах нь үгүй

	Алзахгүй юм шиг битгий бодоорой

	Нүхээр дуссаар торх дүүрэх шиг

	Нүгэл нүглүүд нийлж арвидна.

	9.122

	Ариун буян багадах нь үгүй

	Арвидахгүй юм шиг битгий чамла.

	Рашааны дуслууд арвидан дүүрэх шиг

	Ариун буянууд нийлж хурна.

	9.123

	Оюу эрдэнийн наймаач хүмүүн

	Осолтой замыг тойрч аялна

	Оюун сайт авхаалжит хүмүүн

	Осолдох гэмүүдийг тойрч амьдарна.

	9.124

	Хүрэх гap шархгүй болбол

	Хүнцэл хорыг барихаас айлтгүй

	Хүнд мууг хийгээгүй бол

	Хүнд хорлол тусахаас айлтгүй.

	9:125

	Өө гэмгүй хөөрхий амьтсыг

	Өст хорлогч хилэнцэт хүний

	Өөд шидсэн нүглийн чулуу

	Өөрийн толгойд унаж бяцална.

	9.126

	Хүний зарим нь дахин төрнө

	Хүнд нүгэлтэй нь тамд унана

	Гэгээн буянтан тэнгэрт заларна

	Гэгээрэгчид л нирваанд хүрнэ.

	9.127

	Үйлдсэн нүглээсээ нуугдах аргагүй

	Үүлний цаана, тэнгэрт гарсан ч

	Үнэхээр алсын далайд шунгавч

	Үр нь боловсорч чамайг гүйцнэ.

	9.128

	Үхлээс бас зугтаах газаргүй

	Үүлтэй тэнгэрээс доохнуур дүүлсэн ч

	Үзүүртэй модноос дээхнүүр ниссэн ч

	Үхэл чамайг гүйцэхээ л гүйцнэ.

	 

	

	 

	Уг номыг “Болор дуран” шалгуураар шүүсэн болно. 

	Программтай танилцах бол сурталчилгаа дээр товшиж холбоос руу орно уу.

	“Wherever the Buddha’s teachings have flourished, either in cities or countrysides, people would gain inconceivable benefits. The land and pepole would be enveloped in peace.

	The sun and moon will shine clear and bright. Wind and rain would appear accordingly, and there will be no disasters. Nations would be prosperous and there would be no use for soldiers or weapons. People would abide by morality and accord with laws.

	They would be courteous and humble, and everyone would be content without injustices. There would be no thefts or violence. The strong would not dominate the weak and everyone would get their fair share.”

	 

	~ THE BUDDHA SPEAKS OF THE INFINITE LIFE SUTRA OF ADORNMENT, PURITY, EQUALITY AND ENLIGHTENMENT OF THE MAHAYANA SCHOOL ~


 

	DEDICATION OF MERIT

	May the merit and virtue accrued from this work adorn Amitabha Buddha's Pure Land, repay the four great kindnesses above, and relieve the suffering of those on the three paths below.

	May those who see or hear of these efforts generate Bodhi-mind, spend their lives devoted to the Buddha Dharma, and finally be reborn together in the Land of Ultimate Bliss. Homage to Amita Buddha!

